
                                                                                                                                                                                                           

 

PRENTSA OHARRA: 2026.07.03 

Euskararen eta musikaren arteko 
harremana izango da Etxepare Euskal 

Institutuaren Bikaintasuna Euskal 
Ikasketetan XVI uda ikastaroaren ardatza 

 

- Jon Maia, Jurgi Ekiza, Maren Berzosa eta euskal musikaren 
sektoreko beste hainbat erreferente bilduko ditu ikastaroak 

- Musika Bulegoarekin lankidetzan antolatutako ikastaroak sormen 
prozesuak, hizkuntza hautuak eta nazioartekotzearen erronkak 
izango ditu hizpide 

- ‘Euskara oholtzetan: musika, hizkuntza, nazioartea’ ikastaroa 
uztailaren 8an egingo da Donostiako Miramar Jauregian 

Donostia, 2026ko uztailaren 3a-. Etxepare Euskal Institutuak Euskal Herriko 

Unibertsitatearen Uda Ikastaroen (UIK) baitan urtero antolatzen duen Bikaintasuna Euskal 

Ikasketetan ikastaroaren hamaseigarren edizioa egingo da datorren uztailaren 8an, 

Donostiako Miramar Jauregian. Aurten, lehen aldiz, Musika Bulegoarekin elkarlanean 

antolatu da ikastaroa, eta musikaren eta euskararen arteko harremana izango du ardatz. 

Zer leku du euskarak gaur egungo musikagintzan? Zer eragin dute hizkuntza hautuek sormen 

prozesuan eta publikoekin eraikitzen den harremanean? Euskaraz sortzea oztopoa ala aukera 

da nazioartekotzeko? Galdera horien inguruan hausnartuko dute ‘Euskara oholtzetan: 

musika, hizkuntza, nazioartea’ jardunaldian bilduko diren sortzaile eta profesionalek, euskal 

musikaren egungo errealitatea eta nazioarteko proiekzioaren erronkak abiapuntu hartuta. 

Ikastaroak euskarazko musikaren panorama garaikidea ezagutzeko aukera eskainiko du, baita 

euskarak sorkuntzan, estiloetan eta nazioarteko ibilbideetan duen eragina aztertzekoa ere. 

Horretarako, sektoreko bost erreferente bilduko ditu egitarauak: Arkaitz Villar, Musika 

Bulegoko proiektu arduraduna; Maren Berzosa, musikari eta abeslaria; Jurgi Ekiza, musikari 

eta sortzailea; Amaia Ispizua, Get In agentziako sustatzailea; eta Jon Maia, bertsolari, idazle 

eta kantaria. Saioari amaiera emateko, guztiek hartuko dute parte ‘Musika euskaraz, 



                                                                                                                                                                                                           

 

nazioartetzerakoan zer?’ mahainguruan. Bertan, euskaraz sortzeak nazioarteko 

testuinguruetan dituen aukerak eta erronkak aztertuko dituzte, musikaren industriaren, 

sormenaren eta kulturaren ikuspegitik. 

Ikastaroaren hasieran parte hartuko dute Irene Larraza Etxepare Euskal Institutuko zuzendari 

nagusiak, Monika Madinabeitia Etxepare Euskal Institutuko Euskara Sustatzeko eta 

Hedatzeko zuzendariak eta Maddi Arana Musika Bulegoko lehendakariak. 

Euskara eta euskal kultura nazioartean irakasten duten irakurleen trebakuntza 

sendotzea xede 

Gaian interesa duen publiko orori gain, Bikaintasuna Euskal Ikasketetan ikastaroa bereziki 

zuzenduta dago gaur egun Etxepare Euskal Institutuaren nazioarteko unibertsitate sarean 

euskara eta euskal kultura irakasten duten irakurleei, baita etorkizunean lan hori egin nahi 

duten pertsonei ere. 

Etxepare Euskal Institutuak euskara eta euskal kulturaren irakaskuntza sustatzen du 

nazioarteko unibertsitateetan, euskal ikasketei zabalkundea, sakontasuna eta prestigioa 

emateko xedez. Gaur egun, Institutuak 33 irakurletza sustatzen ditu Euskal Herritik kanpoko 

unibertsitateetan, eta horietan 27 irakurlek ematen dituzte euskara eta euskal kulturako 

eskolak. Horrez gain, nazioarteko 12 unibertsitatetan euskal ikasketen katedrak bultzatzen 

ditu. Sare hori indartzeko, ezinbestekoa da irakurleen prestakuntza etengabe eguneratzea eta 

diziplina berrietara zabaltzea. 

Prestakuntza honek ezagutza eguneratzeko aukera eskaintzeaz gain, Etxepare Euskal 

Institutuak urtero argitaratzen dituen nazioarteko unibertsitateetako euskal ikasketen 

irakasleak hautatzeko deialdietan puntuak eskuratzeko ere balioko du. 

Ikastaroa aurrez aurre nahiz online jarraitzeko aukera egongo da, eta matrikulazioa UIK-en 

webgunean egin daiteke. 

Etxepare Euskal Institutua 

Etxepare Euskal Institutua Eusko Jaurlaritzaren erakunde publikoa da. Euskara eta euskal 

kultura eta sorkuntza nazioartean proiektatzeko, eta horien bidez beste eskualde, herrialde eta 

kultura batzuekin harreman iraunkorrak eraikitzeko egiten du lan. Horretarako, kalitatezko 

jarduera artistikoak sustatzen ditu, eta kulturaren alorreko sortzaile, artista eta profesionalen 

mugikortasuna bultzatzen du. Euskal ikasketak ere bultzatzen ditu eremu akademikoan. Era 



                                                                                                                                                                                                           

 

berean, nazioarteko eragileekin lankidetza sustatzen du, bai kulturaren arloan, bai esparru 

akademikoan. 

